
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „ბ“ და „დ“ ქვეპუნქტებით გათვალისწინებული საფუძვლებით, საქართველოში ახალი კორონავირუსის შესაძლო აღკვეთის ღონისძიების ფარგლებში შესასყიდი შესაბამისი საქონლისა და მომსახურების სახელმწიფო შესყიდვის გამარტივებული შესყიდვისას შესაბამისი ღონისძიებების განხორციელებისა და სხვა ორგანიზაციულ ღონისძიებათა თაობაზე


„საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-5 მუხლის შესაბამისად, „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „ბ“ და „დ“ ქვეპუნქტებით გათვალისწინებული საფუძვლებით, ახალი კორონავირუსის შესაძლო აღკვეთის ღონისძიების ფარგლებში შესასყიდი შესაბამისი საქონლისა და მომსახურების სახელმწიფო შესყიდვის გამარტივებული შესყიდვით ღონისძიებების ფარგლებში:

1. შეიქმნას კომისია შემდეგი შემადგენლობით:
ა) კომისიის თავმჯდომარე - სსიპ „სახელმწიფო შესყიდვების სააგენტოს“ თავმდჯომარე; 
ბ) კომისიის წევრი - საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს  წარმომადგენელი/წარმომადგენლები;
გ) კომისიის წევრი - საქართველოს იუსტიციის სამინისტროს წარმომადგენელი/წარმომადგენლები;
დ) კომისიის წევრი - საქართველოს ფინანსთა სამინისტროს წარმომადგენელი/წარმომადგენლები; 
ე) კომისიის წევრი - საქართველოს რეგიონული განვითარებისა და ინფრასტრუქტურის სამინისტროს წარმომადგენელი/წარმომადგენლები;
ვ) კომისიის წევრი - საქართველოს შინაგან საქმეთა სამინისტროს წარმომადგენელი//წარმომადგენლები; 
ზ) კომისიის წევრი - საქართველოს ეკონომიკისა და მდგრადი განვითარების სამინისტროს წარმომადგენელი/წარმომადგენლები. 
2. ამ განკარგულების პირველი პუნქტით გათვალისწინებული წევრი შესაძლოა იყოს შესაბამისი უწყების ხელმძღვანელ თანამდებობაზე მყოფი პირი (უწყება ან მის სისტემაში შემავალი ადმინისტრაციული ორგანოს ხელმძღვანელი ან მოადგილე).
[bookmark: _gjdgxs]3. ახალი კორონავირუსის შესაძლო აღკვეთის ღონისძიების ფარგლებში ორგანიზაცია, სათანადო მოთხოვნას უგზავნის საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - საგანგებო სიტუაციების კოორდინაციისა და გადაუდებელი დახმარების ცენტრს (შემდგომში - ცენტრი). 
4.  ცენტრი უზრუნველყოფს წარმოდგენილი მოთხოვნის/მოთხოვნების დაზუსტებას და შესაბამისად წარდგენას კომისიის სამდივნოსათვის. 
5. კომისია უზრუნველყოფს წარდგენილი მოთხოვნის განხილვას და შეთანხმებას რაც მოიცავს ამ განკარგულებით გათვალისწინებული მიზნებისათვის აუცილებელი შესასყიდი საქონლისა და მომსახურების საჭიროების, მიზნობრიობის, ოდენობის, მახასიათებლების, სახელშეკრულებო პირობების, შესყიდვის ღირებულების, ბაზრის კვლევისა და სხვა სათანადო დოკუმენტაციის წინასწარ, შესყიდვის განხორციელებამდე შეთანხმებას.
 6. კომისიისათვის შესყიდვის შეთანხმება და ასევე, კომისიის მიერ გადაწყვეტილება შესაძლებელია მიღებულ იქნეს როგორც წერილობითი, ასევე ელექტრონული ფორმით, ელექტრონული ფოსტის მეშვეობით. აღნიშნული საშუალებებით გამოხატული პოზიცია ან/და მიღებული გადაწყვეტილებები წარმოადგენს იურიდიული ძალის მქონე დოკუმენტებს. 
7. კომისიის მიერ საკითხი შეთანხმებულად ითვლება:
ა) თუ სხდომაზე მას მხარს დაუჭერს დამწრე წევრთა ნახევარზე მეტი. ამასთან სხდომა უფლებამოსილია თუ მას ესწრება სრული შემადგენლობის ნახევარზე მეტი. 
ბ) თუ ელექტორნული ფორმით მასზე თანხმობას განაცხადებს სრული შემადგენლობის ნახევარზე მეტი. 
8. კომისიის სამდივნოს ფუნქციების შესრულება დაევალოს სსიპ - სახელმწიფო შესყიდვების სააგენტოს, რომელიც წარმოდგენილი საჭიროების საფუძველზე, განახორციელებს ბაზრის კვლევას, განსაზღვრავს პოტენციურ მიმწოდებელს და წარუდგენს კომისიას.
9. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს დაევალოს კომისიის მიერ მიღებული გადაწყვეტილების საფუძველზე, სსიპ - სახელმწიფო შესყიდვების სააგენტოსათვის მიმართვა და სახელმწიფო შესყიდვების ხელშეკრულების გაფორმება.  
10. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ კომისიის გადაწყვეტილებით შესყიდული საქონელის მიღებაში მონაწილებას, შენახვას, დასაწყობებას, განაწილებას და დაწესებულებისთვის გადაცემის უზრუნველყოფას ახორციელებს ცენტრი. 
11. შესყიდული ქონების შესაბამისი ორგანიზაციისთვის/დაწესებულებისთვის გადაცემა ხორციელდება მოქმედი კანონმდებლობის, ,,აღმასრულებელი ხელისუფლების დაწესებულებების მიერ ერთჯერადი გამოყენების, სწრაფცვეთადი საგნების, ფარმაცევტული და კვების პროდუქტების კერძო სამართლის იურიდიული პირებისათვის ან/და ადმინისტრაციული ორგანოებისათვის მოხმარების მიზნით გადაცემის შესახებ“ საქართველოს მთავრობის 2011 წლის 20 ივლისის №285 დადგენილებისა და/ან ,,სახელმწიფო, აფხაზეთის ან აჭარის ავტონომიური რესპუბლიკის, ადგილობრივი თვითმმართველობის ორგანოს ან საჯარო სამართლის  იურიდიული პირისათვის  სახელმწიფო საკუთრებაში არსებული ქონების სარგებლობაში გადაცემის შესახებ მიმართვის წარდგენის, მისი განხილვისა და გადაწყვეტილების მიღების წესის დამტკიცების თაობაზე” საქართველოს მთავრობის 2010 წლის 1 ოქტომბრის №302 დადგენილების შესაბამისად. 
12. „სახელმწიფო ქონების შესახებ“ საქართველოს კანონის 36-ე მუხლის მე-2 პუნქტის შესაბამისად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიეცეს თანხმობა კორონავირუსის მზადყოფნისა და რეაგირების ღონისძიებების ფარგლებში კანონმდებლობის შესაბამისად (მათ შორის ამ განკარგულების) კერძო სამართლის იურიდიული პირებისათვის შესაბამისი ქონების უსასყიდლოდ, აუქციონის გარეშე, შესაბამისი ვადით გადაცემა განახორციელოს საკუთარი გადაწყვეტილებით.
13. განკარგულება, გარდა მე-12 პუნქტისა, ძალაშია ხელმოწერისთანავე. 
14. განკარგულების მე-12 პუნქტი ძალაშია 2020 წლის 1 მარტიდან.



პრემიერ-მინისტრი					გიორგი გახარია




განმარტებითი ბარათი
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „ბ“ და „დ“ ქვეპუნქტებით გათვალისწინებული საფუძვლებით, საქართველოში ახალი კორონავირუსის შესაძლო აღკვეთის ღონისძიების ფარგლებში შესასყიდი შესაბანმისი საქონლისა და მომსახურების სახელმწიფო შესყიდვის გამარტივებული შესყიდვისას შესაბამისი ღონისძიებების განხორციელებისა და სხვა ორგანიზაციულ ღონისძიებათა თაობაზე

საქართველოს მთავრობის განკარგულების პროექტზე:
ინფორმაცია პროექტის შესახებ
პროექტის მომზადება განპირობებულია შემდეგი გარემოებით:
ჯანმრთელობის მსოფლიო ორგანიზაციის (ჯანმო) მიერ 2020 წელს 9 იანვარს გამოქვეყნდა განცხადება ჩინეთში პნევმონიის შემთხვევებთან დაკავშირებით. 2019 წლის 31 დეკემბერს ჩინეთის ჰუბეის პროვინციის (58 მილიონი მოსახლეობით) დედაქლაქ ვუჰანში (19 მილიონი მოსახლეობით)  დაფიქსირებულ უცნობი ეტიოლოგიის პნევმონიის შემთხვევათა კვლევის შედეგად განისაზღვრა, რომ ეპიდაფეთქების გამომწვევი გახდა ახალი კორონავირუსი, რომლის იდენტიფიცირებაც მოხდა პნევმონიით დაავადებულ პაციენტში. 
ვირუსი ვრცელდება ადამიანიდან ადამიანზე,  კონტაქტური და წვეთოვანი გზით. ვირუსი გარემოში ვრცელდება ავადმყოფის მიერ ხველის და დაცემინების დროს გამოყოფილი წვეთებით. დამატებით, აღწერილია გამომწვევის გადაცემა არაპირდაპირი გზით - სხვადასხვა კონტამინირებული საყოფაცხოვრებო ნივთების გამოყენებით. ასევე, დაავადების გავრცელება შესაძლებელია ავადმყოფის სხვადასხვა ბიოლოგიური სეკრეტებთან კონტაქტით.
ჯანმოს რეკომენდაციით, ქვეყნებმა მაქსიმალური ძალისხმევა უნდა მიმართონ ეპიდემიის შეკავებისკენ, რაც მოიცავს დაავადებაზე აქტიურ ზედამხედველობას, მის ადრეულ გამოვლენას, იზოლაციას, შემთხვევის მართვას, კონტაქტების კვლევას, კონტაქტების იზოლაციას და  ინფექციის გავრცელების პრევენციას.
ევროპის დაავადებათა პრევენციისა და კონტროლის ცენტრის (ECDC) 2020 წლის 16 მარტის მონაცემებით სულ დაფიქსირებულია 169 387 შემთხვევა, აქედან ჩინეთში დაფიქსირდა 81 020, ჩინეთის გარეთ დაფიქსირებულია 88 367 დადასტურებული შემთხვევა (მ.შ. საქართველოში - 33).  სულ დაფიქსირებული სიკვდილის 6 513 შემთხვევა. 
მონაცემები აჩვენებს, რომ ჩინეთს გარეთ სიტუაცია მძიმდება, დასენიანება მკვეთრად იმატებს ევროპაში. ამდენად, მიზანშეწონილია, როგორც პრევენციული ზომების გაძლიერება, ვირუსის მეტად გავრცელების თავიდან ასაცილებად, ასევე, აუცილებელია სრული მზადყოფნა ვირუსის პანდემიური ხასიათის შემთხვევაში მატერიალურ-ტექნიკური და ადამიანური რესურსების მობილიზების მხრივ. 
ყოველივე ზემოაღნიშნულის გათვალისწინებით, პრევენციული და ეპიდემიოლოგიური მზადყოფნისათვის საჭირო ღონისძიებების გასატარებლად ცვლილებები განხორციელდა  საქართველოს მთავრობის 2019 წლის 31 დეკემბრის N674 დადგენილებაში, სადაც დაემატა „ახალი კორონავირუსული დაავადების COVID 19-ის მართვის“ სახელმწიფო პროგრამა, რომლის დასაფინანსებლად სამინისტროსთვის დამტკიცებულ პროგრამულ კლასიფიკაციას ემატება პროგრამული კოდი – „ახალი კორონავირუსული დაავადების COVID 19-ის მართვა“ (პროგრამული კოდი: 27 03 03 11), რომელიც მოიცავს ორ კომპონენტს. მათ შორის, ახალი კორონავირუსული დაავადების COVID 19-ის მართვისთვის საჭირო საშუალებების შესყიდვის (პროგრამული კოდი 27 03 03 11 01) კომპონენტს, რომელიც გაითვალისწინებს ახალი კორონავირუსული დაავადების COVID 19-ის მართვისთვის საჭირო საშუალებების/მომსახურების შესყიდვას „ახალი კორონავირუსის შესაძლო შემოტანისა და გავრცელების აღკვეთის მიზნით გასატარებელი ღონისძიებების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 24 იანვრის N01-18/ო ბრძანებით შექმნილი  საკოორდინაციო კომისიის გადაწყვეტილების შესაბამისად ან საქართველოს მთავრობის განკარგულებით შექმნილი უწყებათაშორისი საკოორდინაციო მექანიზმის გამოყენებით.
ამდენად, საკითხის მნიშვნელობისა და აქტუალობის გათვალისწინებით, მიზანშეწონილად ჩაითვალა, მოცემული კომპონენტის ფარგლებში გადაწყვეტილებების მიღება განხორციელდეს როგორც „ახალი კორონავირუსის შესაძლო შემოტანისა და გავრცელების აღკვეთის მიზნით გასატარებელი ღონისძიებების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 24 იანვრის N01-18/ო ბრძანებით შექმნილი  საკოორდინაციო კომისიის ასევე, საქართველოს მთავრობის განკარგულებით შექმნილი უწყებათაშორისი საკოორდინაციო მექანიზმის გამოყენებით. 

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის მიღება არ უკავშირდება სახელმწიფო ბიუჯეტიდან დამატებითი ასიგნებების გამოყოფას. 

პროექტის მოსალოდნელი შედეგები
მოსახლეობის დაცვის მიზნით, ახალი კორონავირუსული დაავადების გავრცელებისაგან, შემთხვევებზე ეფექტური რეაგირების მექანიზმის შექმნა.

პროექტის განხორციელების ვადები
ცვლილება ამოქმედდება მიღებისთანავე.

პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

